
Azərbaycan Respublikası  

Nazirlər Kabinetinin Qərarı
№ 259     Bakı şəhəri, 10 sentyabr 2021-ci il

Azərbaycan Respublikasında 
fəaliyyət göstərən təhsil müəssisələrində 
2021/2022-ci tədris ilində tədris və təlim-
tərbiyə prosesinin təşkili ilə bağlı bəzi 
məsələlər haqqında

“Sanitariya-epidemioloji salamatlıq haq-
qında” Azərbaycan Respublikası Qanununun 
25-ci maddəsinə və Azərbaycan Respubli-
kası Nazirlər Kabinetinin 2020-ci il 28 fevral 
tarixli 73-1 nömrəli Qərarı ilə təsdiq edilmiş 
“Yoluxucu, parazitar və kütləvi qeyri-yoluxucu 
xəstəliklərin əmələ gəlməsi, yaxud yayılması 
təhlükəsi yarandıqda karantin-təşkilat, pro-
filaktika və digər zəruri tədbirlərin görülməsi 
Qaydaları”na əsasən təhsil müəssisələrində 
tədris və təlim-tərbiyə prosesini sanitar-epi-
demioloji vəziyyətə uyğun olaraq təşkil etmək 
məqsədilə Azərbaycan Respublikasının 
Nazirlər Kabineti qərara alır:

1. Azərbaycan Respublikasında fəaliyyət 
göstərən bütün təhsil müəssisələrində təhsilin 
pillələri və səviyyələri üzrə 2021/2022-ci 
tədris ilində tədris və təlim-tərbiyə prosesi 
aşağıdakı tarixlərdən başlansın və əyani 
formada təşkil edilsin:

1.1. ümumi təhsil pilləsinin 
məktəbəhazırlıq mərhələsində - 2021-ci il 
oktyabrın 1-dən;

1.2. ümumi təhsil pilləsinin ibtidai təhsil 
səviyyəsi üzrə - 2021-ci il sentyabrın 22-dən; 

1.3. ümumi təhsil pilləsinin ümumi orta və 
tam orta təhsil səviyyələri, həmçinin təhsilin 
digər pillələri və digər təhsil müəssisələri üzrə 
- 2021-ci il sentyabrın 29-dan.

2. Bu Qərarın 1.2-ci və 1.3-cü bəndlərində 

qeyd olunan tədris ilinin başlanması 
müddətlərini nəzərə alaraq, təhsil proq-
ramlarının təhsilalanlar tərəfindən tam 
mənimsənilməsini təmin etmək məqsədilə:

2.1. ümumi təhsil pilləsinin ibtidai təhsil 
səviyyəsi üzrə payız tətili günlərindən 16-18 
noyabr, qış tətili günlərindən 27, 28 yanvar 
tarixləri dərs günləri hesab edilsin; 

2.2. ümumi təhsil pilləsinin ümumi orta 
və tam orta təhsil səviyyələri üzrə, eləcə 
də təhsil fəaliyyətini həyata keçirən digər 
müəssisələrdə payız tətili günlərindən 16-19 
noyabr, qış tətili günlərindən 27, 28 və 31 
yanvar tarixləri dərs günləri hesab edilsin. 

3. Azərbaycan Respublikasının Təhsil 
Nazirliyi, tabeliyində təhsil müəssisələri 
olan digər icra hakimiyyəti orqanları və 
dövlət mülkiyyətində olan və ya payla-
rının (səhmlərinin) nəzarət zərfi dövlətə 
məxsus olan hüquqi şəxslər və özəl təhsil 
müəssisələrinin təsisçiləri:

3.1. təhsil müəssisələrində tədris və təlim-
tərbiyə prosesinin Azərbaycan Respublikası 
Nazirlər Kabinetinin 2020-ci il 10 sentyabr 
tarixli 332 nömrəli Qərarı ilə təsdiq edilmiş 
“Xüsusi karantin rejimi dövründə Azərbaycan 
Respublikasında fəaliyyət göstərən təhsil 
müəssisələrində tədris və təlim-tərbiyə pro-
sesinin təşkilinin müvəqqəti Qaydaları”nın və 
bu Qərarın tələblərinə müvafiq olaraq təşkilini 
təmin etsinlər;

3.2. bu Qərarın icrası ilə bağlı digər zəruri 
tədbirlərin görülməsini təmin etsinlər.

Əli ƏSƏDOV  
Azərbaycan Respublikasının Baş naziri

Minalardan və partlamamış hərbi sursatlardan 
təmizləmə üzrə İşçi Qrupun növbəti iclası olub

Iclasda Azərbaycan Respublikası 
Prezidentinin Administrasiyasının, 
Azərbaycan Respublikasının Nazirlər 
Kabinetinin, Azərbaycan Respubli-
kasının Minatəmizləmə Agentliyinin 
(ANAMA), Müdafiə, İqtisadiyyat və 
Fövqəladə Hallar nazirliklərinin, 
Dövlət Sərhəd Xidmətinin 
nümayəndələri iştirak ediblər.

İclasda azad edilmiş ərazilərdə 
mina və partlamamış hərbi sursat-
ların təmizlənməsi fəaliyyətinin icra 
olunması işlərinin əlaqələndirilməsi 
məqsədilə aidiyyəti dövlət orqanları-
nın nümayəndələrinin cəlb olunduğu 
Minalardan və partlamamış hərbi sur-
satlardan təmizləmə məsələləri üzrə 
İşçi Qrupda işğaldan azad edilmiş 
ərazilərdə təmizləmə fəaliyyətinə dair 
müzakirələr aparılıb.

Əlaqələndirmə Qərargahının 
nəzdində fəaliyyət göstərən 
İdarələrarası Mərkəzin Katibliyinin 

rəhbəri Nüsrət Süleymanov bildirib ki, 
işğaldan azad olunmuş ərazilərdə qu-
rumlar tərəfindən aparılan fəaliyyətlər 
artıq planlı şəkildə davam etdirilir. La-
kin qeyd olunmuş ərazilərdə fəaliyyət 
miqyası genişləndikcə qurumların 
qarşısında duran öhdəliklər və 
tələblər daha da artacaq. Buna uyğun 
olaraq ümumi şəkildə aidiyyəti dövlət 
qurumları istər potensialın artırılması 
istiqamətində, istərsə də planlaş-

dırma işlərinin həyata keçirilməsi 
üzrə fəaliyyəti sistemli şəkildə 
davam etdirməlidir. İşçi Qrupun əsas 
vəzifələrindən biri də ərazilərin mi-
nalardan təmizlənməsi istiqamətində 
bütün resursların cəmləşdirilməsi və 
kompleks şəklində qarşıya qoyulan 
vəzifə və tapşırıqların icrası üçün 
bu problemin aradan qaldırılması 
istiqamətində fəaliyyətin həyata 
keçirilməsinin daha da səmərəli 

 icrasını təmin etməkdir.  
İşçi Qrupun iclasında Dövlət 

Strukturları tərəfindən daxil olmuş 
müraciətlərə əsasən işğaldan azad 
edilmiş ərazilərdə müvafiq layihələrin 
icrası məqsədilə nəzərdə tutulmuş 
sahələrin mina və partlayıcı qurğular-
dan təmizlənməsi, eləcə də dövlətin 
strateji kursuna və prioritetlərinə 
əsasən, 2022-ci il üzrə tədbirlər pla-
nına dair qurumlar tərəfindən təqdim 
ediləcək müraciətlərlə bağlı fikir 
mübadiləsi aparılıb.

Müzakirələr zamanı dövlət struk-
turlarının bu sahədə fəaliyyətinin 
media vasitəsilə ictimaiyyətə çatdı-
rılması, baş verə biləcək bədbəxt 
hadisələrin qarşısının alınması 
üçün kütləvi xəbərdaredici və 
maarifləndirici təbliğatın davam 
etdirilməsi, eləcə də bu sahəyə 
beynəlxalq səviyyədə ictimaiyyətin 
diqqətinin cəlb olunmasının vacibliyi 
vurğulanıb.

Azərbaycan Respublikası 
 Prezidentinin 2020-ci il 24  noyabr 
tarixli Sərəncamı ilə  yaradılmış 
Əlaqələndirmə Qərargahına 
 Prezident Administrasiyasının rəhbəri 
Samir Nuriyev rəhbərlik edir.

AZƏRTAC

Azərbaycan Respublikasının işğaldan azad edilmiş 
ərazilərində məsələlərin mərkəzləşdirilmiş qaydada həlli 
məqsədilə yaradılmış Əlaqələndirmə Qərargahının nəzdində 
fəaliyyət göstərən İdarələrarası Mərkəzin Minalardan və part-
lamamış hərbi sursatlardan (PHS) təmizləmə üzrə İşçi Qrupun 
növbəti iclası keçirilib.

Azərbaycan 175 ölkə ilə xarici 
ticarət əlaqələri saxlamışdır

Cari ilin yanvar-iyul aylarında Azərbaycan Respublikasının hüquqi 
və fiziki şəxsləri dünyanın 175 ölkəsindəki tərəfdaşları ilə ticarət 
əməliyyatları həyata keçirmiş, 111 ölkəyə məhsul ixrac olunmuş,  

162 ölkədən idxal olunmuşdur.

Statistika Komitəsindən verilən 
məlumatda bildirilir ki, gömrük orqanlarında 
qeydiyyatı aparılmış, lakin gömrük 
rəsmiləşdirilməsi tam başa çatdırılmamış 
ixrac olunan xam neft və təbii qazın statistik 
qiymətləndirilmiş dəyəri nəzərə alınmaqla 
2021-ci ilin yanvar-iyul aylarında ölkənin 
xarici ticarət dövriyyəsi 17 milyard 337,2 
milyon ABŞ dolları təşkil etmişdir. Ticarət 
dövriyyəsinin 11 milyard 39,3 milyon dollarını 
və ya 63,7 faizini ölkədən ixrac olunmuş 
məhsulların, 6 milyard 297,9 milyon dollarını 
(36,3 faizini) isə idxal məhsullarının dəyəri 
təşkil etmiş, nəticədə 4 milyard 741,4 milyon 
dollar məbləğində müsbət saldo yaranmışdır. 
2020-ci ilin yanvar-iyul ayları ilə müqayisədə 
xarici ticarət dövriyyəsi faktiki qiymətlərlə 
26 faiz artmış, real ifadədə isə 6,7 faiz, 
o cümlədən idxal 12,4 faiz, ixrac 2,4 faiz 
azalmışdır.

2021-ci ilin yanvar-iyul aylarında qeyri 
neft-qaz məhsullarının ixracı əvvəlki ilin eyni 
dövrü ilə müqayisədə faktiki qiymətlərlə 30,8 
faiz, real ifadədə 17,8 faiz artaraq 1 milyard 
354,3 milyon dollar təşkil etmişdir.

Dövlət Gömrük Komitəsinin məlumatlarına 
əsasən ixracın 38,2 faizini İtaliyaya, 13,5 
faizini Türkiyəyə, 4,5 faizini İspaniyaya, 4,4 
faizini Xorvatiyaya, 4,3 faizini Rusiyaya, 
4,0 faizini İsrailə, 3,8 faizini Gürcüstana, 
3,1 faizini Hindistana, 2,9 faizini Tunisə, 
2,7 faizini Portuqaliyaya, 2 faizini Birləşmiş 
Krallığa, 1,8 faizini Ukraynaya, hər biri 1,2 
faiz olmaqla Kanada, Almaniya və Tailanda, 

hər biri 1,1 faiz olmaqla İsveçrə, Çin 
və Belarusa, 7,9 faizini isə digər 
ölkələrə göndərilmiş məhsulların 
dəyəri təşkil etmişdir.

Qeyri neft-qaz məhsulları 
üzrə ixracın dəyərində Rusiyaya 
(34,5 faiz), Türkiyəyə (26,5 
faiz), İsveçrəyə (9,6 faiz), 
Gürcüstana (6,9 faiz), ABŞ-a 
(2,5 faiz), Ukraynaya (1,9 faiz), 
Çinə (1,9 faiz), Qazaxıstana (1,4 
faiz), Türkmənistana (1,3 faiz), 
Özbəkistana (1,0 faiz) göndərilmiş 
malların payı üstünlük təşkil 
etmişdir.

Ölkəyə idxal olunmuş 
məhsulların ümumi dəyərinin 16,9 faizi 
Rusiya, 15,3 faizi Türkiyə, 13,3 faizi Çin, 6,2 
faizi Almaniya, hər biri 4,2 faiz olmaqla ABŞ 
və İtaliya, 4,1 faizi Ukrayna, 3,4 faizi İran, 
2,6 faizi Birləşmiş Krallıq, 2,2 faizi Yaponiya, 
2,0 faizi Koreya, 1,8 faizi Fransa, 1,5 faizi 
Braziliya, 1,4 faizi Hindistan, 1,1 faizi Belarus, 
hər biri 1,0 faiz olmaqla Vyetnam və Polşa, 
17,8 faizi isə digər ölkələr ilə aparılmış idxal 
əməliyyatlarının payına düşmüşdür.

2021-ci ilin yanvar-iyul aylarında əvvəlki 
ilin eyni dövrü ilə müqayisədə mühüm 
məhsul növlərindən təzə meyvə ixracı 33,0 
faiz, kartof – 12,9 faiz, şəkər – 1,8 dəfə, bitki 
yağları – 2,6 faiz, meyvə və tərəvəz şirələri 
– 15,9 faiz, meyvə və tərəvəz konservləri 
– 18,4 faiz, təbii üzüm şərabları və üzüm 
suslosu – 11,3 faiz, pambıq lifi – 1,7 dəfə, 
pambıq ipliyi – 2,0 dəfə, qara metallardan 
yarımfabrikatlar – 12,4 dəfə artmış, təzə 
tərəvəz ixracı isə 22,3 faiz, çay – 21,2 faiz, 
qara metallardan borular – 1,3 faiz, bentonit 
gili – 9,2 faiz azalmışdır.

2020-ci ilin yanvar-iyul ayları ilə 
müqayisədə 2021-ci ilin yanvar-iyul aylarında 
çay idxalı 3,9 faiz, kartof – 14,1 faiz, təzə 
tərəvəz – 43,3 faiz, minik avtomobilləri – 1,7 
dəfə, dərman vasitələri – 1,3 faiz, hesablama 
maşınları, blok və qurğuları – 18,8 faiz 
artmış, bitki yağları idxalı isə 7,7 faiz, buğda 
– 5,9 faiz, xam şəkər və şəkər – 0,4 faiz, təzə 
meyvə – 2,0 faiz, kərə yağı, digər süd yağları 
və pastaları –12,1 faiz azalmışdır.

“Xalq qəzeti”

Belarusun azad edilməsində Azərbaycan oğullarının 
göstərdiyi qəhrəmanlıq heç vaxt unudulmayacaq

Müdafiə Nazirliyindən verilən 
məlumatda bildirilir ki, Azərbaycan 
Hərb Tarixi Muzeyində Böyük Vətən 
müharibəsi zamanı Belarus Respub-
likasının faşistlərdən azad olunma-
sında iştirak edən azərbaycanlıların 
xatirəsinə həsr olunan anım mərasimi 
keçirilib. Mərasimdə Hərb Tarixi 

Muzeyinin əməkdaşları, ictimaiyyətin 
nümayəndələri, mətbuat işçiləri və 
Belarus Respublikasından qonaqlar 
da iştirak ediblər.

Anım mərasimi Azərbaycan və 
Belarus respublikalarının Dövlət 
himnlərinin səsləndirilməsi ilə baş-
layıb. Böyük Vətən müharibəsində, 

o cümlədən Belarusun faşistlərdən 
azad edilməsi uğrunda gedən 
döyüşlərdə həlak olanların xatirəsi bir 
dəqiqəlik sükutla yad edilib.

Azərbaycan Hərb Tarixi Muze-
yinin rəisi, ehtiyatda olan polkovnik 
Əzizağa Qəni-zadə çıxış edərək 
Belarusun faşistlərdən azad olun-
ması uğrunda gedən döyüşlərdə 
Azərbaycan oğullarının göstərdiyi 
qəhrəmanlıqlardan ətraflı danışaraq 
bildirib ki, Böyük Vətən müharibəsi 
illərində Belarusun azadlığı uğrun-
da iyirmi mindən çox azərbaycanlı 
vuruşub. Onlardan 14 nəfəri Sovet 
İttifaqı Qəhrəmanı adına, eləcə də 

müxtəlif orden və medallara layiq gö-
rülüb. Qeyd olunub ki, müharibənin ilk 
günlərindən Belarusun müdafiəsində 
də azərbaycanlılar igidlik və 
qəhrəmanlıqlar göstəriblər. Brest qa-
lası uğrunda gedən döyüşlərdə həlak 
olanlar arasında azərbaycanlılar da 
olub. Belaruslular öz vətənlərinin 
azadlığı uğrunda həlak olan digər 
xalqların övladları ilə bərabər 
Azərbaycanın cəsur oğullarının da 
xatirəsini həmişə əziz tuturlar. Mo-
qilyev şəhərində azərbaycanlı Sovet 
İttifaqı qəhrəmanları Həzi Aslanovun, 
Aslan Vəzirovun, Nəcəfqulu Rəfiyevin 
və başqalarının büstləri ucaldılıb.  

Sonra professor Cəbi Bəhramov, 
tarix elmləri doktoru Nurulla Əliyev, 
tarix üzrə fəlsəfə doktoru Hacı 
Həsənov və başqaları çıxış edərək 
Azərbaycan oğullarının Belarusun 
alman faşistlərindən azad olun-
masında göstərdikləri igidlik və 
qəhrəmanlıqlardan danışıblar.

Belarusdan gələn qonaqlar – 
jurnalist Larisa Kuçerova və Dmitri 
Koşebar tədbirin əhəmiyyətindən 
danışıb, Belarus xalqının ünva-
nına deyilən xoş sözlərə görə 
təşəkkürlərini bildiriblər.

Sonda qonaqlara Böyük Vətən 
müharibəsi haqqında kitablar hədiyyə 
olunub və “Azərbaycan oğulları Be-
larusun müdafiəsində” adlı videoçarx 
təqdim edilib.

Qonaqlar həmçinin, Azərbaycan 
Hərb Tarixi Muzeyinin eksponatları ilə 
də tanış olublar.

“Xalq qəzeti”

Azərbaycanın cəsur oğul və qızları Böyük Vətən 
müharibəsinin bütün cəbhələrində vuruşaraq böyük 
hünər və qəhrəmanlıqlar göstəriblər. Minlərlə qəhrəman 

azərbaycanlı Belarus Respublikasının da faşistlərdən azad 
olunmasında iştirak edib, döyüşlərdə igidliklə cəsarətlə 
vuruşublar. Aradan illər keçməsinə baxmayaraq Azərbaycan 
xalqının cəsur övladlarının  adları bu gün həm ölkəmizdə, həm də 
azadlığı uğrunda vuruşduqları və həlak olduqları ölkələrdə əziz 
tutulur, xatirələri hörmətlə anılır.

Mustafa Tuzcu: Türkiyə 
Ağdamın dirçəldilməsində 
Azərbaycanın ən böyük 
dəstəkçisidir 

Türkiyə dövləti 
torpaqların 
işğaldan azad 

edilməsi prosesində 
Azərbaycana böyük 
mənəvi-siyasi dəstək 
göstərdi. Hazırda 
da bu ərazilərin 
dirçəldilməsində 
ən böyük dəstəkçi 
Türkiyədir.

Türkdilli Dövlətlərin Əməkdaşlıq Şurasının (TDƏŞ) 
nümayəndə heyətinin Ağdama səfəri zamanı Türkiyənin 
ticarət nazirinin müavini Mustafa Tuzcu Trend-in Qarabağ 
bürosuna açıqlamasında bildirib ki, 30 ildən sonra işğaldan 
azad edilən Ağdamda olmaq çox qürurvericidir: “Bizim 
şirkətlərimizin Ağdamın bərpasına verəcəkləri töhfə yalnız 
ticari fəaliyyət deyil, həm də öhdəlikdir. Dövlətimiz, millətimiz 
buranın əvvəlki günlərinə qayıtmasına dəstək olacaq. 1992-
ci ildən bu yana burada həyatını itirən bütün azərbaycanlı 
qardaşlarımızı yad edirik. Ümid edirik ki, bura yenidən adı 
kimi Ağdam - “Ağ ev” olar və dünyaya bu formada elan 
edilər.”

Qeyd edək ki, Türkdilli Dövlətlərin Əməkdaşlıq Şurasının 
(TDƏŞ) nümayəndə heyəti Ağdama səfər edib. Səfər 
çərçivəsində Pənahəli xanın İmarət kompleksi, Ağdam Dram 
Teatrının binasının qalıqları, Ağdam Cümə məscidi, Qiyaslı 
məscidi və Şahbulaq qalası ziyarət edilib.

(əvvəli 1-ci səhifədə)

Nəzərə çatdırılıb ki, Azərbaycanın 
əsas hissəsi və Naxçıvan Muxtar 
Respublikası arasında nəqliyyat 
əlaqəsinin qurulmasındakı maneənin 
aradan qalxması ilə region ölkələrinin 
faydalana biləcəyi yeni avtomobil və 
dəmir yolu şəbəkələri formalaşdırılacaq. 
Hazırda Zəngəzur dəhlizinin 
reallaşdırılması istiqamətində fəal iş 
aparılır.

Azərbaycan rəsmisi fəxrlə yada 
salır ki, 44 günlük Vətən müharibəsi 
dövründə Türk Şurası Azərbaycana 
böyük dəstək vermişdir. Elə azad 
edilmiş ərazilərimizin bərpasında 
da Türkdilli Dövlətlərin Əməkdaşlıq 
Şurasına üzv ölkələrin şirkətlərinin böyük 
marağı və bu şərəfli işdə Azərbaycanın 
yanında olmaq istəkləri göz qabağındadır. 
Ekspertlərin fikrincə, Azərbaycanın işğaldan 
azad edilmiş ərazilərinin bərpasına həsr 
olunmuş biznes-forumda tikinti, nəqliyyat-
logistika, kənd təsərrüfatı, qida sənayesi, 
bərpa olunan enerji, yüngül sənaye, turizm, 
mədənçilik və digər sahələrdə fəaliyyət 
göstərən çoxsaylı iş adamının iştirakı türkdilli 
ölkələrin dostluq və qardaşlığının daha bir 
nümunəsidir. 

Bu müstəvidə olan əməkdaşlığın 
gələcəyinə böyük ümidlər olduğunu qeyd 
edən Türk Şurasının baş katibi Bağdad 
Amreyev TDƏŞ-ə üzv ölkələrin Qarabağ 
bölgəsində görmək istədikləri və görə 
biləcəkləri işlər barədə ətraflı məlumat 
verib. Onun fikrincə, Azərbaycanın işğaldan 
azad olunmuş ərazilərinin bərpası türkdilli 
dövlətlərin ümumi işidir və Qarabağ türk 
dünyasının inkişaf etmiş bölgələrindən birinə 
çevriləcək.

İttifaq MİRZƏBƏYLİ,  
“Xalq qəzeti”

